
13. BIZKAIA.

Arrisku faktore bat baino 
gehiago dago.

Belaustegiko ur-jauzia, Itxina 
mendigune karstikoaren oinean eta 
Gorbeiako Parke Naturalean bertan, 
inguruko ur-jauzirik ederrenetakoa 
da. 30 metroko garaiera dauka, eta 
ekologia- eta paisaia-balio handiko 
eremu batean dago kokatua. Bertan, 
urak funtsezko eginkizuna betetzen 
du, erreken, hezeguneen, zingiren 
(Orozkoko zingirak), lohien eta 
lurpeko sistema hidrologiko konplexua 
drainatzen duten iturburuen bitartez.

Ibai-paisaia, oso ederra, pinuz, 
erkametzez, txilarrez eta, bereziki, 
pagadi azidofi lo atlantikoz inguratuta 
dago. Pago motzak nabarmentzen 
dira, mendiaren aprobetxamendu 

tradizionalaren eta baso-paisaia berezi 
hori modelatu duten abeltzaintza-
jardueraren lekuko. Goratasunean jaitsi 
ahala, pagadiak ibaiertzeko basoari 
bide ematen dio, lizarrekin (Fraxinus 
excelsior), haltzekin (Alnus glutinosa)
eta sahatsekin (Salix spp.).

Ingurune horrek babeslekua eskaintzen 
dio biodibertsitate aberatsari. Itxinako 
horma harritsuetan hegazti harkaiztarrek 
habia egiten dute, hala nola sai zuriak 
(Neophron percnopterus) eta belatz 
handiak (Falco peregrinus). Oihanpeak, 
ibaiari itzala emateaz gain, korridore 
ekologiko gisa jarduten du, eta anfi bioak 
egotea errazten, horren adibide uhandre 
palmatua (Lissotriton helveticus), igel 

arina (Rana dalmatina), apo arrunta 
(Bufo spinosus) eta salamandra arrunta 
(Salamandra salamandra); narrastiak, 
hala nola musker berde-beltza (Lacerta 
schreiberi) eta ur-sugea (Natrix 
maura); eta ugaztunak, bisoi europarra 
(Mustela lutreola), kasurako.

Babes-fi gurak:

· Gorbeiako Parke Naturala.

·  Natura 2000 Sarea.

·  Kontserbazio Bereziko Eremua (KBE).

·  Interes bereziko eremua eta hegazti 
nekrofagoak elikatzeko babes-eremua.

Laguntzailea:

1 h 30 min.

Belaustegiko
ur-jauzia.

 Non dagoen eta nola heldu.
Belaustegiko ur-jauzia Bizkaiko hegoaldean dago, Arabarekin mugan, Orozko 
udalerriaren barruan (Arratia-Nerbioi eskualdea) eta Gorbeiako Parke Naturalean 
bertan.

Hara iristeko, Orozkotik Areatzarako errepidea hartuko dugu, Ibarrarako noranzkoan, 
Usabel auzoraino. Han, «Belaustegi aparkalekua» gisa seinaleztatutako desbideratze 
batek ibilbidea hasten den aparkalekura eramango gaitu.

Proposatutako ibilbidea zirkularra da eta Belaustegi errekaren bi ertzetatik igarotzen 
da, eta ur-jauziaren oinarria eta burua bisitatzeko aukera ematen du. Hasierako zatia, 
zailtasun txikikoa, 400 metro inguru jaisten da emeki-emeki, ezkerreko ertzetik ur-
jauziaren oineraino.

Aparkalekuaren ondoan, trafiko-seinale baten ondoan, baso-pista zahar bat abiatzen 
da, hego-ekialderantz. Pinudien artean 200 bat metro egin ondoren, zabalgune txiki 
batera iritsiko gara; bideak eskuinera egingo du, sestra-kurbari jarraituz. Zingira 
drainatzaile bat zeharkatu eta beste 50 metro aurrera egin ondoren, errekara jaisten 
den ondo markatutako bidexka bat aurkituko dugu. Handik, 30 metrora dagoen 
ur-jauziaren oinarrira iristeko, komeni da sigi-sagan aurrera egitea bi ertzen artean, 
euskarririk erosoenak bilatuz.

Behin ur-jauzian, hiru aukera daude.

·	Lehenengoa bide beretik itzultzean datza, ibilbide erraza eta zailtasun gutxikoa.

· 	Bigarrenak aukera ematen du erreka zeharkatzeko eta eskuinaldetik igotzeko, 
Gorbeiako pistarekin bat egin arte, abereak kargatzeko tokiaren parean; handik, 
aparkalekura itzultzen da berriro.

· 	Hirugarrena, aurreko aukeran oinarrituta, Gorbeiako pistatik pagadirantz 
desbideratzea da, ur-jauziaren goiburura iristeko. Tarte horretan, errekaren goiko 
ibilgua ikus daiteke, ehun urteko pagoen azpiko ur-jauzi eta putzu txikiak eratzen 
dituen ohantze harritsu baten gainetik doana. Tarte horretan errekara hurbil daiteke, 
kontu handiz.

Laguntzailea:

Belaustegiko ur-jauzia.

